
			Reunidos en sesión telemática, o 15 de marzo de 2021, o xurado da novena edición do Premio de Poesía Manuel Lueiro Rey, do concello de Fornelos de Montes, constituído por Luís Cochón (en calidade de presidente) e polos vogais Emma Pedreira, Xerardo Quintiá, Mercedes Queixas e Armando Requeixo, ademais de por Carmen Carreiro Montero (en calidade de secretaria con voz e sen voto), acordou conceder o premio por maioría á obra titulada As vaidosas agonías, que resultou ser da autoría de Xurxo Alonso.

		

	
		
			Os versos que incendian a mente

			Escojo ser el margen como única posibilidad de existencia

			JULIA OTXOA

			En As vaidosas agonías, Xurxo Alonso –artista de vasos comunicantes entre a plástica e a escrita, solitario e apartadizo e polo mesmo liberado de calquera enfexo provinte de modas ou cenáculos– achéganos á poesía coma se esta fose «unha declinación en desuso que nos pode salvar» daquilo que nos apampa fronte ao abraio dun existir que, de socate, ficou pendurado por un finísimo fío sobre o abismo dunha incerteza asumida como nova normalidade.

			Ao longo dos 42 fragmentos poéticos que conforman este libro, paira, de xeito sutil, o alear do esmorecemento dunha civilización e dos seus valores que ao longo da historia se mantiveron como referentes incuestionables dun xeito de vivir e pensar, de percibir o real e interpretalo segundo criterios que, a todas luces, arestora ficaron obsoletos. Con todo, un esmorecemento que non remata de revelarse de xeito estrondoso nin precipitado nin realmente visible como feito incontestable que é; pero que está aí, esfaragullándose paseniño e, paseniño, abocándonos a unha realidade á que habemos de enfrontarnos dende a indefensión, o desconcerto, e a intimidación. 

			O discurso poético deste poema (pois un ten a impresión de que diso se trata, dun longo e único poema dividido en 42 fragmentos) flúe cun equilibrio estético medido e ponderado, cunha equidistancia perfecta entre o fondo e a forma. Coma se nos pratos dunha balanza colocásemos o «artificio creativo» e no outro «o latexo existencial que provoca o propio artificio». Nada se move na balanza. Todo é horizonte. Todo se contrapesa nunha orde que flúe harmoniosamente entre cada vaso comunicante. Non hai grallas na musicalidade da voz poética e as imaxes estouran de improviso e alumean matices da realidade que, de non ser pola luz que o poeta arroxa dende a experiencia e á vez dende unha renovada e puída ilusión pola escrita, pasarían inadvertidos.

			Velaí a grandeza do acto poético. A súa xenerosidade. En versos que de súpeto nos incendian a mente ao afirmar que «estamos sós na acronía dos apeadeiros dun camiño». Ao afirmar que «habitamos as enfestas libertarias da outra luz, / a que nos sitúa nos planetas de rexistros calcinantes / que desbordan o tempo mordendo o aire inservible dos abismos». Ao afirmar «Lonxe queda agora o capricho permitido / que nos había entregar a existencia».

			A mestría de Xurxo Alonso coa linguaxe resulta desconcertante polo uso pródigo e vizoso dun vocabulario que semella irse descubrindo a si mesmo a medida que o poema avanza sen estridencias cara a unha consumación firme e tranquila, coma se el mesmo se soubese preparado para acometer as cotenadas do tempo. Aqueles que amamos a palabra, gozamos de cada unha das escollas feitas polo poeta e deixámonos levar como nun paseo por un bosque denso, de vexetación coñecida, pero que a cada paso nos ofrece recunchos nos que atopar unha flor nunca antes vista.

			Apelando ao verso de Julia Otxoa co que abrín este prólogo, podo afirmar que Xurxo Alonso escolleu a marxe e que As vaidosas agonías é, para a lectura, realmente unha única posibilidade de existencia. Cada un de nosoutros faremos que cada posibilidade sexa distinta.

			Xerardo Quintiá

			y nunca fallan, al golpear, los dioses.

			ÁNGEL CRESPO

			Untore: Distribuidor e fabricante dos untos pestíferos.

			Espallados por esta cidade para extinción do pobo.

			Actas do proceso (1630)

			Perorata do apestado

			GESUALDO BUFALINO

			Hay una correlación peste-hambre que queda reflejada en el hecho de que la mortandad se ceba en las clases más humildes. Como consignan los escribanos, los muertos, salvo raras excepciones, son personas «de poca sustancia».

			Historia de la ciudad de Pontevedra

			XOSÉ FORTES BOUZÁN

			Refírome ao uso de talismáns, filtros, exorcismos, figas e non sei que outras intervencións semellantes para fortalecer o corpo contra a peste, coma se esta non viñese da man de Deus.

			Diario do ano da peste

			DANIEL DAFOE

			O lume cobreado do litoral estende a noite.

			Un rumor de deportacións vai detonando aos poucos

